
№131 жалпы орта білім беретін мектебінің информатика пәні мұғалімі.
Шымкент қаласы

ИНФОРМАТИКА ПӘНІН ОҚЫТУДА БІЛІМ САПАСЫН АРТТЫРУ МАҚСАТЫНДА ОҚУШЫ УӘЖІН ЗЕРТТЕУ

	2021 жылы 13 қазанда мемлекет басшысы Қасым-Жомарт Тоқаев Ұлттық жобалар тізбесін бекіту туралы Жарлыққа қол қойды. Оның негізінде 10 нақты Ұлттық жоба анықталды. Соның бірі – 2021-2025 жылдарға арналған «Білімді ұлт» сапалы білім беру» ұлттық жобасы. Себебі, қазіргі уақытта бүкіл әлемде білім беру жүйелерінің келешек ұрпаққа қандай білім беретіні туралы мәселе қайта қаралуда. Осы мәселе аясында «Балалар ХХІ ғасырда табысты болу үшін нені үйренуі керек?» және «Оқытудың тиімді әдістері қандай?» деген сияқты негізгі сауалдар туындайды. Бұл сауалдар білім беру бағдарламасымен және білім беру бағдарламасын жүзеге асыруда пайдаланылатын педагогикалық тәсілдермен тығыз байланысты.
	Қазіргі кезде Қазақстанда жоғарыда сипатталған жаһандық проблемаларға жауап бере алатындай деңгейде ұлттық мәнмәтіндегі жұмыстар жүргізілуде. Білім беру бағдарламасындағы ұлттық стандарттарға, бағалауға, оқулықтар мен оқыту әдістеріне қатысты білім беру саласындағы өзекті құндылықтар мен мақсаттар мектеп оқушыларының жалпы үлгерімін, білім сапасын арттыруды, сондай-ақ инновация мен көшбасшылықты енгізу үшін талап етілетін дағдыларды дамытуды, мектеп мәнмәтіні арқылы ұлттық сананы қалыптастырып, іске асыруды және ауқымды халықаралық тәжірибемен өзара әрекеттесуді көздейді.
	К.Ушинский: «Мұғалім – өзінің білімін үздіксіз көтеріп отырғанда ғана мұғалім, ал оқуды, ізденуді тоқтатқанда, оның мұғалімдігі де жойылады»,-деген екен. Бүгінгі күн- білім беру мазмұнына, оқушы мен педагог тұлғасына және қызметіне деген көзқарастардың түбегейлі өзгеріске бет бұрып отырған кезең.
Осыған орай, қазіргі кезде білім беру жүйесінде жасалып жатқан реформалар барлық деңгейлердегі білім мазмұнын жаңартуға және өсуден тұрақты даму кезеңіне өтуге бағытталған. Білім беру әдісі өзгереді, білім беру мазмұны жаңарып, жаңа көзқарас, жаңаша қарым-қатынас пайда болады.
Қай кезде, қай қоғамда болсын жеке тұлғаның қалыптасуы ұстаздан басталады. Білім саласындағы түбегейлі өзгерістер ұстаздан үлкен жауапкершілікті талап етеді.
	Алдымызға бір мақсат қоя отырып, сол мақсатқа жету жолында шәкірттердің жүрегіне жол тауып, әрекеттендіре білу шеберлігіне жетсек, егемен елдің ұл-қыздары білімді де білікті болып шықпақ. Соның арқасында біз бәсекеге қабілетті, іргесі мықты ел боламыз!
	Зерттеулік білік пен дағдылар адамға тек ғылыми жұмыспен айналысқанда ғана емес, сонымен бірге оның басқа да қызмет аясында қажет. Шығармашыл - зерттеушілік ізденіс кез келген кәсіптің ажырамас бөлігі болып табылуда. Баланы зерттеушілік іс-әрекетке дайындау, зерттеулік ізденістің біліктері мен дағдыларына үйрету қазіргі кезде білім берудің маңызды міндеті болып отыр.
«Білімдіден не пайда, білгенін көпке айтпаса, үйреткеннен не пайда, қайырымы қайтпаса» деген екен А.Байтұрсынов. Сондықтан үнемі кәсіби біліктілігін артып, жаңашылдыққа ұмтылған педагог қана шығармашылықпен, зор қуатпен еңбектенеді. Себебі, әлем таныған елде рухани бай және интеллектуалды тұлғалар мекендеу қажет. 
	«Білімді болу деген сөздің мағынасы – белгісіз нәрсені ашуға қабілетті болу», -деген Әл Фарабидің сөзіне жүгінетін болсақ, ел ертеңі білімді ұрпақпен ғана өлшенбек. 
	Осы орайда, оқушылармен жұмыс жасау барысында әртүрлі зерттеу, сауалнамалар алу, эссе, іздену жұмыстарын жасату нәтижесінде оқушылардың оқуға деген уәжін, ынтасын зерттеп, бағыттап отыруға тырысудамын. 
Оқушы – кім?? Қалай түсінеміз? Неге қызығады, не ойлайды, білімге деген ынтасы қандай?  Неге келді мектепке?      Егер толық еркіндік, еркін қатысуға рұқсат берілсе, қанша оқущы мектепке келер еді? Бұл сұрақтарға әлі де жауап іздеуге тура келеді деп ойлаймын.
	Үйренушінің оқуға, үйренуге деген ықылас-ынтасы, ниеті мен уәжі, зауқым болмаса, оқу нәтижесінің мардымды болуы екіталай. Француз жазушысы Анатоль Франс «Тамақ тек зор тәбетпен ішкенде ғана сіңеді»- деген екен. Оқу уәжі дегеніміз дәл осы сияқты білімге, білуге деген тәбет.
	«Ішкі уәж - белгілі бір жұмысты соған қызыққандықтан, оның субьектілік құндылықтарын сезгендіктен жасау. Адам өзінің ішкі уәжінің үнімен жасаған әрекетінен тыныштық, қанағат және жан рақатын табады, уақыт қалай өткені байқалмайды, артық нәрсе жоғалып, тек жұмыс қалады – ағынмен жүзгендей сезім пайда болады». (Михай Чиксенмихай) 
	Уәж бұл - тұғаның бағытын айқындайтын, белсенділікті тудыратын түрткілер. Адамның әрекеті әрқашанда уәжге негізделген. Ішкі уәж сыртқы талап пен қолдаусыз-ақ әрекетке еркін қатынас деп есептеледі. Уәж еліктеуге негізделмейді, оның қуаты ағзамыздың табиғатынан шығады деп болжанады. 	«Ішкі уәж белсенді, зерттеушілік, ізденіс үстіндегі міндеттерге негізделеді, олар өз кезегінде жүйелі құрылымның дамуында шешуші рөлге ие». 
Зерттеуші В.И. Чирков (1996) өзінің көптеген зерттеулерін негізге ала отырып, ішкі және сыртқы уәждің ерекшеліктерін салыстырған. Нәтижесінде, ішкі уәжде сыртқы уәжге қарағанда, жұмысты орындауға деген мүдде тұрақты және ұзағырақ болады екен, адамдар өздеріне қиын мақсаттар таңдайды, дәстүрлі емес тәсілдерді қажет ететін шығармашылық жұмыстарды жақсы орындайды. Ішкі уәжі жоғары адамдардың әрекеттері жоғары кретивтілікпен сипатталып, қанағат және қуаныш сезімдерімен сүйемелденеді. 
• Іс- әрекетке толық қосылу (сана және физикалық тұрғыда); 
• Зейіннің, ойдың, сезімнің іс -әрекетке бағытталып, санадан бөтен ойлардың 
ығысуы; 
• Белгілі бір уақытта не істеу керектігін анық түсіну, іс- әрекеттің мақсатын 
білуі, әрекетке жетелейтін талаптарға мойынсыну; 
• Жұмыстың қаншалықты сәтті орындалып жатқанын толық түсіну, анық және нақты кері байланыс; 
• Мүмкін болған сәтсіздіктер және кемшіліктер жайлы уайымның болмауы; 
• Уақыттың субьектілік тұрғыда тоқтап қалуы; 
• Іске толықтай «сіңіп» кету. 
	Ішкі уәж қалай пайда болады? 
	Ішкі уәж туралы ойларды дамыта отырып, Э.Дици алғашында Р.Уайт пен Р. де Чармсон көрсеткен сезімнің екі түрін пайдаланған – өз-өзіне деген сенімділік және өзін-өзі тану. Сенімділік сезімі – өз мүмкіндіктеріне деген сенімділік, «мен білемін, мен істей аламын» деген сезім. Өзін өз кәсібінің маманы ретінде сезіну. 
	Өзін-өзі тану сезімі – өзін барлық іс-әрекеттердің себепшісі ретінде сезіну.
	Р. де Чармсонның ойынша, барлық сыртқы талаптарадамның осы сезімін әлсіретеді, ал адам осы талаптарға қарсы тұруға тырысады. Егер ол адамның қолынан келсе, оның бойында қанағат, дербестік және өз-өзін әрекеттің себепшісі ретінде сезіну сезімдері пайда болады. Ал егер адам бұл талаптарды жеңіп шыға алмаса, оларға мойынсынса, өз өмірін бақылаудан жіберіп алады, келешегіне сескеніп қарап, өз-өзіне деген сенімділік жойылады және өмірін өз бетінше құрудан қорқыныш сезімдері пайда болады. 
	Э.Дици келесі болжамды алып, кейін соны дәлелдеп шықты. Адамның негізгі қажеттіліктері – өз -өзіне деген сенімділік және өзін – өзі тану.     
Дегенмен, уәждің барлық анықтамалары қалай болғанда да, бір жерінде ұқсас: Уәж деп тірі жандардың тәлімін анықтайтын белсенді қозғалтқыш күштер саналады. Бір жағынан ,сырттан күштелген ынталандыру, басқа жағынан,өзін-өзі ынталандыру.
	Ғалымдардың айтқанындай, білім алуда, оның ішінде информатика сабақтарында оқушы уәжін арттырудың төмендегідей жолдарын қолдануға болады: 
• Оқушыларды мақтауға тұрарлық іс үшін мақтау. 
• Сындарлы түрде сынау. 
• Сабақ кезінде оқушының өзіне деген сенімінің артуына көмектесу. 
•Оқушыларды маңызды мәселелерді шешуге тарту, сауалнама,эссе, т.б.
• Нақты және орындалатындай мақсаттарды белгілеу. 
• Адал және татулық қарым-қатынасты ұстану. 
	Информатика пәнін оқытуда білім сапасын арттыруда оқушының оқуға деген уәжі маңызды шарттың бірі болып табылады. Сабақ барысында оқушының уәжін қалыпты деңгейде ұстап, арттырып отыруда негізгі                  3 қағиданы қолдануға болады.
	1-қағида. Білімін жақсартуда, ізденіс барысында оқушының «Өзіндік мен», жеке тұлғалық, ізденушілік белсенділігін қолдап, нәтижеге жетуге жағдай жасап отыру. 
	Тақырып бойынша проблемалық жағдай, талдау, ізденіс, ойландыратын, салыстыратын, СТО жетелейтін тақырыпты терең түсінуге және қызығушылықты оятатын сұрақтар тудырып, ұжымдық «миға шабуыл», және сынып болып ізденістік ахуал қалыптастыру арқылы жетуге болады. Мысалы, американдық психолог А. Кингтің «Проблемалық сұрақтар» тәсілі. «Егер былай болса не болар еді? ...», «Мысал келтіріңіз», «Жақсы, мықты, пайдалы, немесе әлсіз жақтары қандай?», «Неге ұқсайды?», «Бұл туралы не білеміз?», «Қалай қолдануға болады...», «...қалай әсер етеді». т.б.
	2-қағида. Оқушы тек қатаң орындаушы емес, таңдау еркіндігін сезуі. «Сендер міндеттісіңдер», «Орындау керексіңдер» тіркестеріне қарағанда «Сендерде таңдау бар», «Басқа вариант, мүмкіндіктерді қарастырыңдар», секілді оқыту барысында оқушыларға таңдау еркіндігін беріп отырса, оқушының қызығушылығы белсенділігі, бастамашылдығы артады.
	3-қағида. Оқушының өзінің құзыреттілігін сезінуі, сенімділігі.  Оқушы оқуға қызығушылығы тапсырманы орындау тек өзінің қолынан келетін кезде, сенімді болғанда ғана артады. Әр оқушының «жетістік» критерийі әртүрлі.
Сондықтан мұғалім сабақ барысында әр оқушыға жетістікке жеткенін сездіріп отыру керек.
	Оқушының информатика пәніне деген қызығушылық деңгейін, өз білімінің сапасын артуына деген уәжін әртүрле сауалнамалар, эсселер, тесттер, басқа да әртүрлі тәсілдер арқылы анықтап, уәж деңгейін арттыруға болады. 
Оқушы уәжінің білім сапасын арттыруына әсері мұғаліммен арақатынасына, мұғалімге деген сенімге, жағымды психологиялық ахуал қалыптасуына тікелей байланысты. Бұл мұғалім-оқушы, оқушы-мұғалім қатынасы әртүрлі формада болуы мүмкін.  Дана Абайдың 22-қара сөзінде айтқандай, «Адамның көңілі шын мейірленсе, білім-ғылымның өзі де адамға мейірленіп, тезірек қолға түседі.»  Біз оқушыны шын мейірлендіріп, пәнімізге қызықтыра аламыз ба? Ол үшін не істеу керек? – деген ұстанымды басшылыққа алып, әртүрлі зерттеулер жүргізудемін.							 
	Табысты мұғалім  - мектепте оқыту мен зерттеуге ынта -жігерін салып, белсенді жұмыс істейтін және оқушыларға қамқорлық көрсете отырып, ықпал ететін және бағдар беретін мұғалімдерді, оқытудың мақсаты мен сабақтың нәтижелі де табысты өту өлшемдерін , оған сәйкестігін білетін, «Біз қайда бара жатырмыз?», «қандай іс-әрекет жасау керек?», Одан әрі не істеу керек?- деген сияқты табыс критерийлеріне бағытталған, не істеу керек екенін білетін мұғалімдер, дайын білім мен идеяларды ұсынбай, сол білім мен идеяларды оқушылардың өздері құруына түрткі болатын мұғалімдер, – дей отырып, әріптестерімді белсенді іс-әрекеттерге шақырамын.
